
Minnisblað - endurskoðuð menntastefna Ísafjarðarbæjar 

Á 17. fundi skóla-, íþrótta- og tómstundanefndar þann 21. janúar 2025 var samþykkt að hefja 
endurskoðun á skólastefnu Ísafjarðarbæjar og starfsfólki skóla- og tómstundasviðs falið að 
finna aðila til að stýra verkefninu. Frá upphafi var lögð áhersla á að endurskoðunin færi fram í 
nánu samstarfi við skóla-, íþrótta- og tómstundanefnd og að víðtækt samráð yrði haft við 
skólasamfélagið og aðra hagaðila.

Við umfjöllun um fyrirkomulag endurskoðunarinnar lagði nefndin sérstaka áherslu á að ferlið 
yrði opið og gagnsætt. Í bókun nefndarinnar kom fram að mikilvægt væri að eiga samtal við 
alla innan skólasamfélagsins og að opið ferli væri lykilatriði til að vel tækist til við 
endurskoðun stefnunnar. Sú áhersla hefur verið leiðarljós í allri vinnunni og markmiðið verið 
að ný menntastefna endurspegli sem best vilja, sýn og væntingar íbúa, nemenda, foreldra, 
starfsfólks skóla og stjórnenda.

Á 23. fundi skóla-, íþrótta- og tómstundanefndar þann 21. maí 2025 var lögð fram verkáætlun 
og tímaplan fyrir endurskoðun menntastefnu Ísafjarðarbæjar. Í kjölfarið hófst formlegt 
samráðsferli undir stjórn Sverris Óskarssonar verkefnastjóra.

Í september 2025 voru tekin djúpviðtöl við alla skólastjórnendur leik- og grunnskóla 
Ísafjarðarbæjar, auk forstöðumanns Dægradvalar. Einnig voru tekin viðtöl við skóla- og 
sérkennslufulltrúa, íþrótta- og æskulýðsfulltrúa, sviðsstjóra velferðarsviðs, deildarstjóra 
barnaverndar, bæjarstjóra og fulltrúa skóla-, íþrótta- og tómstundanefndar.

Dagana 9.-12. mars 2026 voru haldnir opnir samráðsfundir á Þingeyri, Flateyri, Suðureyri og 
Ísafirði. Fundirnir voru auglýstir á heimasíðu Ísafjarðarbæjar, á samfélagsmiðlasíðum skóla 
og foreldrafélaga auk þess sem tölvupóstur var sendur til starfsfólks skóla, foreldra barna í 
leik- og grunnskólum sveitarfélagsins og nemenda á unglingastigi. Fundirnir voru almennt vel 
sóttir og þar komu fram fjölbreytt sjónarmið og skýr vilji íbúa hvers byggðarlags um áherslur í 
menntamálum til framtíðar.

Til að tryggja að sem flestir fengju tækifæri til þátttöku var í apríl 2026 send rafræn könnun til 
allra starfsmanna leik- og grunnskóla Ísafjarðarbæjar. Með því gafst þeim sem ekki höfðu átt 
kost á að sækja samráðsfundina tækifæri til að koma sjónarmiðum sínum á framfæri.

Að lokinni úrvinnslu gagna og gerð fyrstu draga að menntastefnunni var stefnan sett í 
formlegt samráðsferli í júní 2026. Samráðið var auglýst á heimasíðu Ísafjarðarbæjar og á 
samfélagsmiðlasíðum byggðakjarnanna auk þess sem tölvupóstur var sendur til allra foreldra 
barna í leik- og grunnskólum sveitarfélagsins sem og starfsfólks í skólaumhverfinu. Gefinn 
var þriggja vikna frestur til að skila inn umsögnum um drögin og bárust alls fjórar umsagnir 
innan frestsins. Athugasemdir og ábendingar sem fram komu voru teknar til skoðunar við 
gerð þeirra lokadraga að menntastefnu sem nú liggja fyrir.



Öll gögn sem urðu til í samráðsferlinu, bæði úr viðtölum, opnum fundum og könnun, voru 
tekin saman og greind. Á grundvelli þeirra gagna voru unnin þau lokadrög að menntastefnu 
sem nú liggja fyrir.

Sviðsstjóri skóla- og tómstundasviðs óskar eftir því að skóla-, íþrótta- og tómstundanefnd fari 
yfir efni stefnunnar og veiti álit sitt á því áður en stefnan verður sett í endanlegt útlit. 
Jafnframt er óskað eftir að bæjarstjórn fái stefnuna til umfjöllunar og álits áður en gengið 
verður frá lokaútgáfu hennar.

Að fengnum athugasemdum og ábendingum verður stefnan sett upp af hönnuði og lögð aftur 
fyrir skóla-, íþrótta- og tómstundanefnd til endanlegrar afgreiðslu. Samhliða þeirri vinnu 
verður hafist handa við gerð aðgerðaáætlunar sem byggir á stefnumörkuninni. 
Aðgerðaáætlunin mun skilgreina með skýrum hætti helstu verkefni, ábyrgðaraðila og 
mælikvarða ásamt því að kveða á um hvaða markmiðum skuli náð á fyrsta starfsári 
stefnunnar og hvernig innleiðingu hennar verði háttað á næstu árum.

Sviðsstjóri skóla- og tómstundasviðs leggur til að skóla-, íþrótta- og tómstundanefnd 
taki fyrirliggjandi drög að endurskoðaðri menntastefnu Ísafjarðarbæjar til umfjöllunar 
og samþykki að vísa þeim til bæjarstjórnar til umsagnar og frekari umfjöllunar. Að 
lokinni þeirri umfjöllun verður stefnan sett í endanlegt útlit af hönnuði og lögð að nýju 
fyrir skóla-, íþrótta- og tómstundanefnd til endanlegrar afgreiðslu. Jafnframt verði 
hafin vinna við gerð aðgerðaáætlunar sem fylgir stefnunni og verður hún lögð fyrir 
nefndina til umfjöllunar og afgreiðslu.


